
Annotatsiya. Ushbu maqolada O‘zbekiston to‘qimachilik sanoatida iste’molchilar xulq-atvorini o‘rganish tendensiyalarining 
o‘rni va ahamiyati tizimli tahlil qilingan. So‘nggi yillarda to‘qimachilik mahsulotlarini xarid qilishda iste’molchilarning 
ehtiyojlari va tanlov mezonlarida sezilarli o‘zgarishlar kuzatilmoqda. Raqamli savdo, global moda tendensiyalari va 
ekologik ongning shakllanishi iste’molchi xulq-atvorini yanada murakkablashtirmoqda. Iste’molchi xulq-atvorining chuqur 
o‘rganilishi to‘qimachilik korxonalarining eksport imkoniyatlarini kengaytirishi va raqobatbardosh mahsulot yaratishi uchun 
muhim ilmiy-amaliy ahamiyat kasb etadi. Tadqiqotning asosiy maqsadi iste’molchi qarorlariga ta’sir etuvchi omillarni 
aniqlash hamda to‘qimachilik korxonalarining barqaror rivojlanishi uchun ilmiy asoslangan xulosalar ishlab chiqishdan 
iborat.

Kalit soʻzlar: iste’molchi xulq-atvori; to‘qimachilik sanoati; marketing strategiyasi; so‘rovnoma; raqamli marketing.

Abstract. In recent years, Uzbekistan’s textile industry has been rapidly developing and strengthening its position in 
global competition. A review of the existing literature indicates that, although theoretical studies on consumer behavior 
are available, empirical and quantitative analyses in the context of the local market remain insufficient. This scientific 
gap underscores the relevance of the present study. The research examines consumers’ attitudes toward brands and 
the factors influencing purchasing decisions, offering practical recommendations for improving strategic management in 
textile enterprises. The findings of the study can serve as a foundation for future research on consumer behavior.

Key words: consumer behavior; textile industry; purchase decision; brand trust; marketing strategy.

Аннотация. В данной статье системно проанализированы место и значение тенденций изучения потребительского 
поведения в текстильной промышленности Узбекистана. В последние годы наблюдаются существенные 
изменения в потребностях потребителей и критериях их выбора при покупке текстильной продукции. Развитие 
цифровой торговли, глобальные модные тенденции и формирование экологического сознания делают поведение 
потребителей более сложным. Глубокое изучение потребительского поведения имеет важное научно-практическое 
значение для расширения экспортных возможностей текстильных предприятий и создания конкурентоспособной 
продукции. Основная цель исследования состоит в выявлении факторов, влияющих на потребительские решения, 
а также в разработке научно обоснованных выводов для обеспечения устойчивого развития текстильных 
предприятий.

Ключевые слова: потребительское поведение; текстильная промышленность; решение о покупке; доверие к 
бренду; маркетинговая стратегия.

K I R I S H
To‘qimachilik sanoati global miqyosda nafaqat millionlab ish o‘rinlarini yaratadi, balki insonlarning kundalik 

ehtiyojlarini qondiruvchi strategik iqtisodiy tarmoqlardan biridir [1]. Ushbu sektor murakkab ishlab chiqarish 
jarayonlarini o‘z ichiga oladi va global iqtisodiyotning barqarorligini ta’minlashda alohida ahamiyat kasb etadi 
[2].

O‘zbekiston Respublikasi Prezidentining 01.05.2024 yildagi “Toʻqimachilik va tikuv-trikotaj sanoatini 
rivojlantirishni yangi bosqichga olib chiqish chora-tadbirlari toʻgʻrisida”gi PF-71-son1 Farmonida to‘qimachilik 
xomashyosini chuqur qayta ishlash, ip-kalavadan tortib tayyor mahsulotgacha bo‘lgan bosqichlarda ishlab 
chiqarish ulushini oshirish, shuningdek to‘qimachilik mahsulotlarini yuqori qo‘shilgan qiymatli eksport 
segmentlariga chiqarish va xalqaro brendlar talablariga mos ishlab chiqarishni yo‘lga qo‘yish vazifalari 
belgilangan [3]. “O‘zbekiston–2030” strategiyasida sanoatning drayver sohalarini rivojlantirish, ip-kalavani qayta 
ishlash darajasini 100 foizga yetkazish, shuningdek 400 ming tonna sun’iy va aralash tola ishlab chiqarishni 
yo‘lga qo‘yish vazifasi belgilangan [4].

Sanoatning samarali rivojlanishi iste’molchi xulq-atvorini chuqur o‘rganishni talab qiladi, chunki iste’molchi 
qarorlari tovar va xizmatlar taklifini shakllantirishda hal qiluvchi rol o‘ynaydi [5]. Bu esa marketing strategiyalarini 
shakllantirish uchun mustahkam nazariy zamin yaratadi [6].

So‘nggi o‘n yillikda olib borilgan tadqiqotlar psixologik (motivatsiya, ehtiyojlar, emotsiyalar), ijtimoiy 
va madaniy (jamiyat qadriyatlari, guruh normasi, ijtimoiy ishonch) hamda ekologik omillar iste’molchi xarid 
qarorlariga sezilarli ta’sir ko‘rsatishini namoyish etdi [7]. Barqarorlik va axloqiy mehnat amaliyotlariga e’tibor 
global bozorlar talabini shakllantirmoqda, iste’molchilar esa “Fast Fashion”dan uzoqlashib, shaffoflik va 
mas’uliyatni kutmoqda [8].

Shuningdek, texnologik omillar, xususan raqamli marketing va Big Data, iste’molchi xatti-harakatlarini 
kuchaytirishda muhim ahamiyatga ega [9]. Ijtimoiy media platformalari mijozlarga murojaat qilishni osonlashtirib, 
shaxsiylashtirilgan takliflar berish va veb-saytga trafik jalb etish imkonini yaratadi [10]. Onlayn va oflayn savdo 
kanallarining integratsiyasi mijozlarga moslashgan xarid tajribasini taqdim etadi va korxonaning samaradorligini 
oshiradi.

COVID-19 pandemiyasi onlayn xaridlarning oshishiga turtki bo‘ldi, bu esa raqamli marketingning rolini 
yanada mustahkamladi [11]. Zamonaviy iste’molchi xulq-atvoridagi tendensiyalar mahsulot sifati, brend 
qadriyatlari, ekologik jihatlar va raqamli tajribaga alohida e’tibor qaratilishini ko‘rsatadi [12].

O‘zbekiston to‘qimachilik sanoati ushbu global tendensiyalar bilan uyg‘unlashib, mahalliy ishlab 
chiqaruvchilar uchun iste’molchi xulq-atvorini tizimli o‘rganish strategik ahamiyat kasb etmoqda. Mazkur tadqiqot 
O‘zbekiston to‘qimachilik sanoatida iste’molchi xulq-atvoriga ta’sir qiluvchi omillarni aniqlash va to‘qimachilik 
korxonalariga raqamli transformatsiya sharoitida samarali marketing strategiyalarini shakllantirish uchun ilmiy 
asoslangan tavsiyalar berishga qaratilgan.

M A V Z U G A  O I D  A D A B I Y O T L A R  S H A R H I
Global to‘qimachilik sanoatida raqamli transformatsiya va iste’molchi xulq-atvoridagi keskin o‘zgarishlar 

muhim ahamiyat kasb etmoqda. Endilikda iste’molchilar an’anaviy xaridor sifatida emas, balki texnologiyalar, 
axloqiy qadriyatlar va shaxsiy xatti-harakatlar orqali bozordagi faol ishtirokchiga aylanmoqda. Shu munosabat 
bilan, to‘qimachilik mahsulotlari xarid jarayoniga ta’sir etuvchi omillarni tahlil etishda raqamli marketing va 
barqaror iste’molchilik kabi zamonaviy tendensiyalarni o‘rganish zarurati yuzaga kelmoqda.

To‘qimachilik mahsulotlari bozorida iste’molchi motivatsiyasini o‘rganish, sotuvchilarga iste’molchilarning 
mahsulotni xarid qilish yoki rad etishiga ta’sir qiluvchi asosiy omillarni chuqur tahlil qilish imkonini beradi. Cui 
C. va Shaari N. ta’kidlashicha, zamonaviy to‘qimachilik bozorida iste’molchilar mahsulot sifati bilan birga uning 
barqarorligi, ekologik jihatdan xavfsizligi va brendning mas’uliyatli yondashuviga ko‘proq e’tibor qaratmoqda 
[1]. Bu o‘zgarishlar sanoatni iste’molchi qadriyatlariga mos strategiyalar ishlab chiqishga undamoqda [1]. 
Zamonaviy tadqiqotlar sanoatning raqobatbardoshligi nafaqat ishlab chiqarish jarayonlarining samaradorligiga, 
balki iste’molchi xulq-atvorini chuqur tahlil qilishga ham bevosita bog‘liqligini ko‘rsatadi [2].

Iste’molchilar qarorlariga psixologik omillar — motivatsiya, ehtiyojlar, idrok, e’tiqodlar va emotsional 
reaksiyalar kuchli ta’sir ko‘rsatadi. Siddiqui S.A psixologik hamda ijtimoiy determinantlar iste’molchi qaror qabul 
qilish jarayonida asosiy o‘rin tutishini ilmiy asoslab bergan [5].

Shuningdek, jamiyat qadriyatlari, guruh normasi va ijtimoiy ishonch kabi omillar xarid xulq-atvorini 
shakllantirishda muhim determinantlar qatoriga kiradi.

Barqarorlik va ekologik ong iste’molchi xatti-harakatlarini shakllantiruvchi boshqa muhim omillardandir. 
Johnson T.P va Ali M. tadqiqotlari fast fashiondan uzoqlashish, qayta ishlangan materiallar va yashil xarid xatti-

1	 https://lex.uz/docs/-6908347

harakatlarining oshayotganini ko‘rsatadi [6]. Yashil iste’molchilik va ekologik ongning kuchayishi to‘qimachilik 
bozorida sezilarli o‘zgarishlarga sabab bo‘layotgani adabiyotlarda keng tasvirlangan. Ali M., Ullah S. va Ahmad 
M.S iste’molchilar orasida ekologik qadriyatlarning xarid qarorlariga sezilarli ta’sir ko‘rsatishini isbotlagan 
[8]. Bu jarayon nafaqat ekologik barqarorlikka, balki iste’molchi ishonchi va uzoq muddatli munosabatlarni 
shakllantirishga ham xizmat qiladi.

Texnologik innovatsiyalar va raqamli transformatsiya marketing strategiyalarini tubdan o‘zgartirmoqda. 
Big Data hamda sun’iy intellekt asosida iste’molchi psixologik profillarini aniqlash, bozor segmentlarini 
noziklashtirish va shaxsiylashtirilgan marketing kampaniyalarini yaratish jarayonlari yanada samarali bo‘lmoqda. 
Bundan tashqari, onlayn va oflayn savdo kanallarining integratsiyalashuvi mijoz tajribasini yaxshilab, premium 
segmentga kirishni yengillashtiradi [9]. Pandemiya davrida raqamli savdoning keskin o‘sishi bu jarayonning 
strategik ahamiyatini yanada kuchaytirdi [11].

T A D Q I Q O T  M E T O D O L O G I YA S I
Ushbu maqolani tayyorlash jarayonida xorijiy olimlarning mavzuga oid ilmiy adabiyotlari va maqolalari 

o‘rganilib, shuningdek to‘qimachilik sanoatida iste’molchi xulq-atvorini o‘rganishga doir ilg‘or tajribalar tahlil 
qilindi. Ushbu manbalar asosida mualliflik yondashuvlari shakllantirildi. Tadqiqotning ilmiy va amaliy ahamiyatini 
oshirish maqsadida O‘zbekiston Respublikasi Milliy statistika qo‘mitasining ma’lumotlari dinamik va qiyosiy 
statistik tahlil usullari orqali o‘rganildi. Shuningdek, iste’molchilarning xarid qaroriga ta’sir qiluvchi omillarni 
aniqlash maqsadida Likert shkalasiga asoslangan onlayn so‘rovnoma o‘tkazilib, uning natijalari statistik qayta 
ishlash asosida tahlil qilindi.

T A H L I L  V A  N A T I J A L A R
O‘zbekiston to‘qimachilik sanoati so‘nggi yillarda modernizatsiya, texnologik yangilanish va ishlab 

chiqarish hajmlarining kengayishi hisobiga barqaror rivojlanib bormoqda. Bozor sharoitida iste’molchilarning 
xarid xulq-atvori korxona strategiyasini belgilovchi asosiy omilga aylanib, mahsulot sifati, narx va dizayn kabi 
determinantlarning ahamiyati ortib bormoqda. Shu bois tarmoqda iste’molchi ustuvorliklarini empirik ma’lumotlar 
asosida tahlil qilish zarur hisoblanadi.

Quyidagi rasmda so‘rovnoma ishtirokchilarining xaridga ta’sir qiluvchi omillar haqidagi fikrlari aks ettirilib, 
iste’molchi xulq-atvorining asosiy yo‘nalishlari umumiy ko‘rinishda ifodalab beriladi (1-rasm).

1-rasm. Iste’molchilarning xarid qaroriga ta’sir qiluvchi omillar2 [13]

Yuqoridagi tadqiqot to‘qimachilik mahsulotlarini xarid qilish jarayonida iste’molchilarning qaror qabul 
qilishiga ta’sir etuvchi asosiy omillarni aniqlashga qaratilgan bo‘lib, metod sifatida Google Forms platformasi 

2	 Muallif ishlanmasi

yordamida onlayn so‘rovnoma tashkil etildi. So‘rovnoma 5 ballik Likert shkalasi asosida tuzilgan va 20 nafar 
respondent tomonidan to‘ldirildi. Dastlabki statistik natijalar Google Forms orqali ko‘rib chiqildi, so‘ngra 
ma’lumotlar tahlil qilindi.

So‘rovnoma natijalari iste’molchilarning to‘qimachilik mahsulotlarini tanlashda eng muhim deb hisoblagan 
omillari bo‘yicha o‘rtacha reytinglarni aniqlash imkonini berdi. Natijalarga ko‘ra, mahsulot sifati eng yuqori 
baholangan omil bo‘lib, uning o‘rtacha reytingi 4.58 ni tashkil etdi. Bu esa iste’molchilarning to‘qimachilik 
mahsulotlaridan kutayotgan asosiy qadriyati — mahsulotning mustahkamligi, foydalanish qulayligi va funksional 
mosligi ekanini ko‘rsatadi.

Aksincha, dizayn (3.79) va brend ishonchliligi (3.84) eng past baholangan omillar sifatida qayd etildi. Bu 
holat tarmoq korxonalarida zamonaviy dizayn, kreativ yondashuv va brendni rivojlantirish strategiyalariga 
yetarli e’tibor berilmayotganini ko‘rsatadi. Xususan, brend ishonchliligiga past baho berilishi brending, reklama 
va kommunikatsiya jarayonlarining yetarli darajada shakllanmaganini anglatadi.

Umuman olganda, so‘rov natijalari iste’molchilarning xarid qaroriga ta’sir qiluvchi uchta yetakchi omil — 
mahsulot sifati, narx va narx-sifat nisbati ekanini yaqqol ko‘rsatdi. Bu esa tarmoqda raqobatbardoshlikni oshirish 
uchun mahsulot dizayni, brend imidji va marketing kommunikatsiyalarini yaxshilash zarurligini anglatadi.

To‘qimachilik sanoatida o‘sish sur’atlarini shakllantiruvchi asosiy omillar ishlab chiqarish quvvatlarining 
kengayishi, eksport shartnomalarining ortishi va ichki bozor talabining oshishi bilan bog‘liqdir. Yillik 
ko‘rsatkichlardagi o‘zgarishlar tarmoqning barqaror rivojlanish tendensiyasini namoyon etib, iqtisodiy omillarga 
nisbatan sezgirligini ko‘rsatadi.

Quyidagi statistik grafikda 2020–2024-yillar bo‘yicha sanoat hajmining o‘zgarishi aks ettirilgan bo‘lib, 
umumiy o‘sish tendensiyasi va yilma-yil sur’atlar aniq ko‘rinishda ifodalanadi (2-rasm).

2-rasm. 2020–2024-yillarda to‘qimachilik sanoati ishlab chiqarish dinamikasi3 [14]

2021-yilda esa korxona eng yuqori o‘sish sur’atiga erishgan — 42,65 foiz. Bu keskin o‘sish, birinchi 
navbatda, pandemiyadan keyingi tiklanish jarayonlari hamda bazaviy samara bilan izohlanadi. Yangi ishlab 
chiqarish quvvatlarining foydalanishga topshirilishi, eksport shartnomalarining keskin ortishi, ichki bozor 
buyurtmalarining ko‘payishi hamda davlat tomonidan berilgan soliq va bojxona yengilliklari korxonada yuqori 
ishlab chiqarish sur’atlarini ta’minlagan. Ushbu yil O‘zto‘qimachilik sanoati uchun strategik burilish nuqtasi 
bo‘lib, ishlab chiqarishning maksimal yuklama bilan ishlashi ta’minlangan.

2023-yilda o‘sish sur’ati 13,78 foizni tashkil etgan bo‘lib, bu nisbatan past ko‘rinadi. Biroq bu pasayish 
yuqorida qayd etilgan bazaviy samara, xomashyo narxining ko‘tarilishi, ayrim ishlab chiqarish liniyalarida 
modernizatsiya va texnik xizmat ko‘rsatish sababli qisqa muddatli ishlab chiqarish to‘xtalishlari bilan bog‘liq. 
Shunga qaramay, korxonaning ishlab chiqarishning mutlaq hajmi 8 659 mlrd so‘mga oshgani sanoatning real 
o‘sish sur’atlari ijobiyligini tasdiqlaydi.

2024-yilda korxona o‘sish sur’atlari yana pasaygan bo‘lishiga qaramay, ishlab chiqarish hajmlarining 
barqaror ortib borishi davom etgan. O‘sishning sekinlashuviga bir nechta omillar sabab bo‘lgan: ichki bozorda 

3	 Muallif ishlanmasi

raqobatning kuchayishi, mahsulot assortimenti tarkibida yuqori qo‘shilgan qiymatli mahsulotlar ulushining 
ko‘payishi (bu mahsulotlar ishlab chiqarish siklining uzunligi sababli umumiy sur’atni vaqtincha sustlashtiradi), 
energiya ta’minotidagi mavsumiy cheklovlar, eksport bozorlarida talabning qisqarishi hamda logistika 
xarajatlarining oshishi. Ushbu omillar korxonaning qisqa muddatli o‘sish sur’atlariga ta’sir qilgan bo‘lsa-da, 
strategik nuqtayi nazardan mahsulot diversifikatsiyasi va modernizatsiya jarayonlari uzoq muddatli barqarorlikni 
ta’minlashga xizmat qilmoqda.

Umuman olganda, 2020–2024-yillar tahlili O‘zto‘qimachilik sanoatida barqaror o‘sish tendensiyasi 
shakllanganini ko‘rsatadi. 2021-yil tiklanish va kengayishning eng yuqori davri bo‘lgan bo‘lsa, 2022–2024-yillarda 
o‘sish sur’atlari bozor sharoitlari, ichki xarajatlar va ishlab chiqarish strategiyasiga mos ravishda me’yoriy holatga 
qaytgan. Natijalar ishlab chiqarish hajmi, bozor talabi va iste’molchi xulq-atvori o‘rtasidagi o‘zaro bog‘liqlikni 
chuqur anglashga imkon beradi hamda korxona uchun samarali marketing va ishlab chiqarish strategiyalarini 
ishlab chiqishda nazariy-amaliy asos bo‘lib xizmat qiladi.

X U L O S A  V A  T A K L I F L A R
O‘zbekiston to‘qimachilik sanoati rivojlanishida iste’molchilarning xulq-atvori hal qiluvchi omillardan biridir. 

Tadqiqot natijalari iste’molchilarning xarid qarorlarini asosan sifat, narx va bir nechta boshqa omillar belgilab 
berishini ko‘rsatdi. Shu bois tarmoqning raqobatbardoshligini oshirish hamda bozor talabiga mos mahsulot 
taklifini shakllantirishda quyidagi strategik yo‘nalishlar muhim ahamiyatga ega.

Avvalo, mahsulot sifatini oshirish, ishlab chiqarish tannarxini maqbullashtirish va narx–sifat nisbatini 
iste’molchi kutilmalariga mos shakllantirish orqali xaridorlar qoniqishini kuchaytirish mumkin. Shuningdek, 
brendga bo‘lgan ishonchni mustahkamlash uchun korxonalarda marketing faoliyatini takomillashtirish, raqamli 
marketing vositalaridan keng foydalanish va brend kommunikatsiyasini samarali yo‘lga qo‘yish zarur.

Raqamli texnologiyalar, onlayn savdo kanallari, veb-saytlar va elektron platformalardan foydalanishni 
rivojlantirish xarid jarayonining qulayligini oshirib, iste’molchi qarorlariga ijobiy ta’sir ko‘rsatadi.

Umuman olganda, mazkur yo‘nalishlarni izchil amalga oshirish to‘qimachilik korxonalarining 
raqobatbardoshligini oshiradi, iste’molchi ehtiyojlariga tezkor javob berilishini ta’minlaydi hamda tarmoqning 
barqaror rivojlanishiga xizmat qiladi.

